ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2014 ԹՎԱԿԱՆԻ ԴԵԿՏԵՄԲԵՐԻ 18-Ի N 1444-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ»
 ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ

1. Իրավական ակտի անհրաժեշտությունը (նպատակը)
Նախագծի նպատակը Սահմանամերձ համայնքների սոցիալական աջակցության մասին ՀՀ օրենքի դրույթների տարածումն է ՀՀ Վայոց ձորի մարզի Արենի համայնքի Արենի բնակավայրի բնակիչների վրա: 

2. Կարգավորման հարաբերությունների ներկա վիճակը և առկա խնդիրները
«Սահմանամերձ համայնքների սոցիալական աջակցության մասին» ՀՀ օրենքով նախատեսված աջակցությունը տրամադրվում է Կառավարության 18.12.2014թ. N 1444-Ն որոշման (այսուհետ՝ որոշում) N 1 հավելվածով նախատեսված սահմանամերձ համայնքների համապատասխան բնակավայրերի բնակիչներին։ Օրենքի 3-րդ հոդվածով նկարագրված տրամաբանությանը համապատասխան որոշման N1 հավելվածով նախատեսվել են  սահմանամերձ համայնքների այն բնակավայրերը, որոնց տարածքում գտնվում են  մարտական գործողությունների կամ հակառակորդի գնդակոծման հետևանքով չօգտագործվող գյուղատնտեսական նշանակության և բնակավայրերի բնակելի կառուցապատման հողատարածքներ։ Արենի գյուղը սոցիալական աջակցություն ստացող բնակավայրերի ցանկում ընդգրկելու հարցը քննարկվել է ՀՀ պաշտպանության նախարարության հետ, որի արդյունքներով նախարարությունն առաջարկել է Արենի գյուղն ընդգրկել վերը նշված բնակավայրերի ցանկում՝ հաշվի առնելով բնակավայրի և գյուղատնտեսական նշանակության հողատարածքների հեռավորությունը հակառակորդի առաջնագծից։ 
3. Առկա խնդիրների առաջարկվող լուծումները
Խնդրի լուծման համար Նախագծով առաջարկվում է ՀՀ կառավարության 18.12.2014թ-ի N1444-Ն որոշմամբ սահմանված՝ սոցիալական աջակցություն ստացող սահմանամերձ համայնքների ցանկում ընդգրկել ՀՀ Վայոց ձորի մարզի Արենի համայնքի Արենի բնակավայրը:
4. Կարգավորման առարկան
 
Նախագծի կարգավորման առարկան՝ Արենի բնակավայրի ընտանիքների բնական գազի, էլեկտրաէներգիայի, ոռոգման ջրի սակագնի մասնակի փոխհատուցումն է:
5. Նախագծի մշակման գործընթացում ներգրավված ինստիտուտները և անձինք     Նախագծի մշակումն իրականացվել է ՀՀ տարածքային կառավարման և զարգացման նախարարության կողմից։
6. Իրավական ակտի կիրառման դեպքում ակնկալվող արդյունքը
Նախագծի ընդունման արդյունքում ակնկալվում է բարելավել Արենի բնակավայրի ընտանիքների կենսապայմանները:
ՏԵՂԵԿԱՆՔ
Նախագծի ընդունման առնչությամբ ընդունվելիք այլ իրավական ակտերի նախագծերը կամ դրանց ընդունման անհրաժեշտության բացակայության մասին
«Հայաստանի Հանրապետության կառավարության 2014 թվականի դեկտեմբերի 18-ի N 1444-Ն որոշման մեջ փոփոխություններ կատարելու մասին» Հայաստանի Հանրապետության կառավարության որոշման նախագծի ընդունման առնչությամբ այլ իրավական ակտերում փոփոխություններ և/կամ լրացումներ կատարելու անհրաժեշտություն չկա:

Տ Ե Ղ Ե Կ Ա Ն Ք
Իրավական ակտն ընդունելու կապակցությամբ պետական բյուջեում կամ տեղական ինքնակառավարման մարմինների բյուջեներում ծախսերի և եկամուտների էական ավելացումների կամ նվազեցումների մասին

«Հայաստանի Հանրապետության կառավարության 2014 թվականի դեկտեմբերի 18-ի N 1444-Ն որոշման մեջ փոփոխություններ կատարելու մասին» Հայաստանի Հանրապետության կառավարության որոշման նախագծի ընդունման կապակցությամբ Հայաստանի Հանրապետության պետական բյուջեում ծախսերի էական ավելացում կամ նվազեցում չի նախատեսվում, քանի որ Արենի գյուղի բնակիչներին տրամադրվող սոցիալական աջակցությունն իրականացվելու ՀՀ պետական բյուջեով նախատեսված 928․8 մլն․դրամ գումարի խնայողությունների հաշվին:
